IT-TRIBUNAL TAL-BINI U L-KOSTRUZZJONI

Illum it-12 ta’ Ġunju, 2025

Rikors numru: BCT/16/2025/CV 

Membri: 

Avukat Christopher L. Vella L.L.B., Dip. Not., LL.D.(Melit.) 
Perit Samuel Formosa B.E.&A.(Hons), M.Sc. Arch.(Lond), M.Sc.(Env.Pln.& Mgt.), A.&C.E.
Inġ. Johan A. Psaila B. Eng. (Hons.), Pg. Dipl. (Brunel)

Steve Garrett

vs

Awtorita’ tal-Bini u l-Kostruzzjoni 

It-Tribunal

Ra r-rikors tal-appell ippreżentat mill-appellant innifsu fejn permezz tiegħu huwa ppremetta u talab is-segwenti: 

To Whom It May Concern, 

We need to address an issue regarding the stop notice we received. On Friday, we were instructed to send an email to Concessions.bca@bca.org.mt. The excavator driver made an assumption that it will be enough as we did not receive any reply from your side. 

We stopped immediately (Haven't even been 30 minutes into the site) once the BCA officials came and we excuse ourselves for this misunderstanding.
 
Can you please review your decision? 

Thank you. Best Regards, 

Steve Garrett 79265706

Ra r-risposta tal-Awtorita’ intimata li permezz tagħha wieġbet u eċċepiet is-segwenti: 

 
1. Illi l-Awtorità appellata qegħda umilment tissottometti li kwalunkwe deċiżjoni meħuda kienet in konformita’ ma dak rikjest mil-liġi, u kwindi korretta f’kull aspett;

2. Illi qegħdin jkunu annessi mar-risposta odjerna, bħala Dok A – Trial of Event, Dok B – set ta’ ritratti u Dok C – vidjo juri ix-xogħol li kien għaddej;

3. Illi min dak li ġie preżentat jidher ċar li kien qiegħed jsir xogħol bi ksur ta’ dawn ir-regolamenti;

4. Għaldaqstant fuq dak suindikat, l-Awtorita’ appellata qiegħda umilment titlob lil dan l-Onor. Tribunal sabiex tiċħad l-appell odjern;

5. Salv eċċezzjonijiet ulterjuri.

Ra l-atti u d-dokumenti kollha.

Ra l-verbali tas-seduti kollha li seħħew quddiem it-Tribunal.

Ra d-deposizzjonijiet tax-xhieda li tressqu quddiem it-Tribunal. 

Ra li l-partijiet iddikjaraw l-istadju tal-provi tagħhom magħluq.

Semgħa it-trattazzjonijiet finali tal-partijiet.

Ra li l-kawża tħalliet għal-llum għas-sentenza. 

Ikkunsidra:

Dan l-appell huwa dwar penali amministrattiva imposta mill-Awtorita’ intimata in segwitu ta’ allegati xogħlijiet li saru f’festa pubblika u ċioe’ nhar l-10 ta’ Frar, 2025, fis-sit 49, Rest House, Pjazza tal-Ġublew tad-Djamanti, Imqabba. Permezz ta’ avviż datat il-11 ta’ Frar, 2025 l-Awtorita’ intimata imponiet penali fl-ammont ta’ ħames mitt ewro (€500). 

L-appellant preżenta mal-appell tiegħu messaġġ elettroniku mibgħut fuq concessions.bca fejn permezz tiegħu huwa informa lill-Awtorita’ intimata li għandu bżonn ta’ eżenzjoni sabiex jaħdem bi ‘drum cutter’ ġewwa s-sit in kwistjoni bid-data tkun propju l-10 ta’ Frar, 2025. Ma jidhirx li kien hemm risposta għal din it-talba. L-appellant xehed f’dawn il-proċeduri u kkonferma li l-impressjoni tiegħu kienet li permezz tal-email de quo kien suffiċjenti sabiex huwa jkun jista’ jwettaq ix-xogħlijiet nhar l-10 ta’ Frar, 2025. L-appellant ma kkontestax li x-xogħlijiet saru nhar l-10 ta’ Frar, 2025 u ċioe xogħlijiet ta’ skavar permezz ta’ apparat li huwa magħruf bħala ‘gerrima’. Minkejja dan, in sostenn tal-penali amministrattiva maħruġa, l-Awtorita’ intimata preżentat ritratti u vidjo bħala prova tax-xogħlijiet li kienu qed isiru. L-ilment tiegħu huwa bbażat fuq l-allegata telefonata li huwa kellu ma uffiċjal tal-Awtorita’ intimata li skond l-appellant infurmah sabiex jibgħat email u jkun jista’ jwettaq ix-xogħlijiet. L-appellant, fix-xhieda tiegħu, għal darba darbtejn saħaq li huwa ikkoopera mill-ewwel u ma kellu ebda intenzjoni li jikser il-liġi. 

Dan il-każ ifakkar lit-Tribunal għal wieħed mill-ewwel prinċipji li studenti tal-liġi jitgħallmu fil-kors tal-liġi u ċioe dak ta’ ‘Ignorantia legis neminem excusat’. Fis-sempliċita’ tiegħu dan il-prinċipju jfisser li n-nuqqas ta’ għerf tal-liġi ma jiskuża lil ħadd. Fil-waqt li t-Tribunal jista’ japprezza li l-appellant ikkoopera mill-ewwel u l-ġenwinita’ tiegħu f’li ma jippruvax iressaq kontestazzjonijiet inutli quddiem dan it-Tribunal, it-Tribunal ma jistax jagħlaq għajn fejn ikun hemm nuqqas evidenti u ksur ta’ liġi li hija ukoll evidenti. It-Tribunal m’għandu ebda dubju li dak li kienu qed iwettqu l-ħaddiema ingaġġati mill-appellanti huwa projbit milli jsir fi ħdud jew festi pubbliċi u b’hekk it-Tribunal m’għandux wisq x’jagħrbel fuq din il-kwistjoni għajr li jikkonferma l-penali amministrattiva imposta mill-Awtorita’ intimata. 

Decide

Dan it-Tribunal, għar-raġunijiet fuq imsemmija qiegħed jiċħad l-appell u jikkonferma d-deċiżjoni tal-Awtorita’ intimata fil-konfront tal-appellant ta’ nhar il-11 ta’ Frar, 2025. 

